
                                              Инеш
          Йомаҡ халыҡ ижадының иң боронғо  һәм иң үҙенсәлекле жанрҙарының береһе. Йомаҡ исеменән үк күренеүенсә ,күмәк эсендә берәү әйткәндең мәғәнәһен икенсе кешенән таптырыу өсөн генә башҡарыла торған фольклор. Ул донъялағы барлыҡ халыҡтар ижадында ла берҙәй үк дәрәжәлә киң таралған жанр. Был иһә уның бик боронғо ижад төрө булыуы,үҙенең тәбиғәте,килеп сығышы,йөкмәткеһе яғынан берҙәй үк вазифа башҡарыуы хаҡында һөйләй. [2,180]

        Эшебеҙҙең актуаллеге: телебеҙҙә халыҡ ижадының гәүһәрҙәренең береһе – йомаҡтарҙың кеше тормошонда ниндәй роль уйнауын тикшереү. 

        Эҙләнеү эшенең  маҡсаты
· Фольклорсы -ғалимдарҙың ауыҙ-тел ижадына арналған мәҡәләләрен тикшереп,аҡһаҡалдар менән әңгәмә үткәреп районыбыҙҙа ҡулланылған йомаҡтарҙы тикшереү.

·  Ни өсөн халыҡ телендә бөгөн дә йомаҡтарҙың ҙур урын алыуын асыҡлау.

· Тиҫтерҙәремдә фольклорҙы өйрәнеүгә ҡыҙыҡһыныу уятыу.

Эҙләнеү эшенең гипотезаһы

· Йомаҡтарҙың кеше тормошондағы ролен асыҡлау,
·  Яңауыл районы уҡыусыларының телмәрҙәрендәге йыш ҡулланылған йомаҡтарҙы асыҡлау шәжәрәне өйрәнеүҙә ҙур мәғлүмәт булыр тип күҙҙалайбыҙ.
        Эҙләнеү эшенең методтары.

· Йомаҡтарҙың килеп сығыу тарихын  тикшереү.
· Ауыл аҡһаҡалдары менән осрашыу.
· Фольклорға бәйле әҙәбиәт менән танышыу.
        Тикшеренеү объекты

Темаға ярашлы әҙәбиәт ,аҡһаҡалдар менән әңгәмә.

       Эҙләнеү  предметы 
Фольклорға бәйле материалдар .

       Эҙләнеү эшенең сығанаҡтары 

      Тикшеренеү эшен башҡарыу өсөн фольклорға ҡағылышлы фәнни тикшеренеүҙәр, аңлатмалы, диалектик һүҙлектәр, теоретик ҡулланмалар, фольклорҙы төрлө яҡлап өйрәнеүгә бәйле мәҡәләләр, йыйынтыҡтар файҙаланды. Шулай уҡ аҡһаҡалдар менән фекер алышыу ойошторолдо.

     Эҙләнеүҙең практик әһәмиәте
 Йыйылған һәм күҙәтеү үткәрелгән материалдар артабан фольклорҙы өйрәнеүҙә, шәжәрә төҙөүҙә,мәктәп музейында файҙаланыла ала. Тикшеренеү һығымталарын төрлө кисәләрҙә , тикшеренеү эштәрен төҙөүҙә ҡулланырға мөмкин. 

      Структураһы – тикшеренеү эше инештөн, төп өлөштән, йомғаҡлаҙан, ҡулланылған әҙәбиәт исемлегенән һәм ҡушымтанан тора.               
                                Йомаҡ- зиһен асҡысы
         Йомаҡ та халыҡ ижадының бик боронғо төрө.уның барлыҡҡа килеүе борон,айырым шарттарҙа ҡулланылған уй йомоу,кинәйәле һөйләш күренеше менән аңлатыла.Тел йәшереү бигерәк тә һунарсылар араһында киң таралған тигән фараз йәшәй.Йәнлектәр кешеләр кеүек иҫ-аҡыллы,улар телен аңлай тигән ҡараштан сығып,һунарсылар ауға барыр алдынан,ау ваҡытында ла хайуандарҙың үҙ исемен әйтмәй,алмаш атамалар ҡулланған.[6,5]
      «Йомаҡ» атамаһы йомоу һүҙенән килеп сыҡҡан, йәғни йомаҡ- ул уйҙы йомоп ,йәшереп әйткән фекер. Татар халҡында ул «табышмаҡ» тигән исем менән йөрөй һәм «тамырын табыу» тигән һүҙ менән аңлатыла. Татар фольклорында ла 20-се быуат  баштарына тиклем табышмаҡ менән бер рәттән йомаҡ атамаһы ла киң ҡулланылған.Табышмаҡ атамаһы әзербайжан,төрөкмән,уйғыр,алтай,ә йомаҡ -ҡаҙаҡ ,ҡарағалпаҡ,ҡумыҡ телдәрендә ҡулланыла.Рус фольклористикаһы иһә “загадка” һүҙенең килеп сығышын «гадать»  һүҙенән сығып аңлата.

      Беҙҙең эраға тиклем үк Аристотель(384-322) йомаҡтарҙы яҡшы төҙөлгән метафора тип билдәләгән.
     Әкиәттәр кеүек үк, йомаҡтарҙың да бер нисә төрө бар: образлы йомаҡтар,һорау йомаҡтар,әйтеш йомаҡтары,мәсьәлә йомаҡтар.
     Образлы (метофорик) йомаҡтарҙың нигеҙендә йәшерелгән әйберҙең образы,һүрәте ята,яуап әҙерләүсенең  бурысы иһә шул һүрәттең нимәне аңлатыуын асыҡлауҙан ғибәрәт. [6,5]

     Һорау йомаҡтарҙа тыңлаусының иғтибары сәйерерәк тойолған һорау аша бирелә.Һорау күп осраҡта көлкөлө ,йор формала бирелә, һәм уның яуабы ла ғәҙәттә тапҡыр,ҡыҙыҡлы яңғырай. Мәҫәлән,
      - ?Ҙаҡ һыуҙан сыҡҡас  ни эшләй?

      -Ҡоро ергә баҫа.

     Әйтеш йомаҡтары сәсәндәр тарафынан ижад ителгән ҡобайыр стилендәге төр:

      -Ауыҙы бар- көйшәмәҫ,

        Ул ни булыр, сәсәнем?

      Мәсьәлә йомаҡтар (уларҙы икенсе төрлө  арифметик йомаҡтар тип йөрөтәләр) кешенең зирәклеген һынауға йүнәлтелгән һанға,иҫәп- хисапҡа ҡорола. Мәҫәлән,

      - Икеһигеҙ,бер туғыҙ,тағы һигеҙ,тағы туғыҙ.Нисә була барлығы? (123)

     Жанр тәбиғәте талап иткәнсә ,йомаҡтарҙа әйбер тураһында бер ҡасан да туранан тура әйтелмәй, ул һүрәтләп,тасуирлап ҡына күрһәтелә.Улар ғәҙәттә бер йәки бер нисә һөйләмдән һәм һөйләү теленә яйлап әйтелгән таҡмазаларҙан тора. Тел-һүрәтләү сараларына ҡарағанда йомаҡтарҙа метафора, аллегория, синекдоха, гипербола,омоним,са4ыштырыу,антропоморфизм һәм башҡалар була.[3,15] 
      Метафора (алыштырыу).Йомаҡтарҙа метафораны шаҡтай күп күҙәтергә була. Мәҫәлән, «Өй башында ярты икмәк», « ай »- ярты икмәк, «Өй башында айыу бейей» , «төтөн»- айыу, «Кескенә генә һары ҡарт,кейгән туны туғыҙ ҡат», «һуған »- һары ҡарт һ.б.

      Оҡшатыу. Күҙәтеүебеҙгә ҡарағанда , оҡшатыу -йомаҡтарҙа  иң күп осраған тел-һүрәтләү сараһы. «Үҙе шарҙай,тәме балдай,эсе ҡандай» (ҡарбуз), «Үҙе шарҙай,һыуы ҡандай» (сейә), «Эсе ҡара,тышы аҡ»(мейес)һ.б.

     Омонимдар  (аҙаш һүҙҙәр) «Бөтә татар өйөндә бар,үҙе донъяла бер генә» (ҡаҙан)

     Антропоморфизм (йәнләндереү) «Кескенә генә ҡыҙ бала,йөрәгемә ут һала»(самауыр) .«Бәләкәй генә Мәғүҙә, танауынан ҡан ағыҙа» (сәйнүк) «Аҡ кейемен кейгән, йәшел суғын элгән» (ҡайын).

     Сағыштырыу «Балалары терерәк,әсәләре киң күңеллерәк» (самауыр, сынаяҡтар).

    Синекдоха. Берәй әйберҙең күп булыуын баҫым яһап күрһәтеү өсөн, конкрет ҙур һан алына. «Ҡырҡ ҡат тун ғынаһы,ҡарыш буй ғынаһы» (кәбеҫтә).
            Йомаҡтарҙың тематикаһы шаҡтай күп төрлө.Уларҙың тематикаһын өйрәнеү туранан-тура  уларҙы төркөмләү менән тығыҙ бәйләнештә тора.1930 йылда донъя күргән « Халыҡ әҙәбиәтенәнмәҡәлдәр һәм йомаҡтар» китабында йомаҡтар «Тәбиғәт», «Хужалыҡ», «Аң-белем» , ә 1968 йылғы «Башҡорт халыҡ йомаҡтарында» «Тәбиғәт», «Кеше һәм уның көнкүреше», «Ижтимағи тормош», «Һорау– йомаҡтар башватҡыстар» тигән төркөмдөргә бүленгән.1979 йылда 18 томлы «Йомаҡтар »  китабында ҙур өс төркөмгә бүленгән һәм һәр ҡайһыһы төркөмсәләргә айырылған.

         Тәбиғәт: Ер һәм күк .  Үҫемлектәр донъяһы. Йәнле донъя.

         Кеше һәм уның көнкүреше. Кеше, уның тән ағзалары. Аҙыҡ-түлек.Кейем -һалым. Биҙәнеү – төҙәнеү әйберҙәре. Йорт-ҡаралты. Хеҙмәт ҡоралдары. Һунар. Хеҙмәт. Фән һәм техника. Аң-белем. Музыка.Төрлөләр.

          Һорау һәм мәсьәлә йомаҡтар.[2,198]

        Башҡорттар йомаҡтарҙы ҡыш көнө,мал кәртә-ҡураға ингәс әйтешер булғандар.Уны әйтешеүҙең тәүлек эсендә лә билдәле бер ваҡыты булған. Ағинәй әйтеүенсә,  йомаҡты кис кенә әйтешкәндәр,юрауҙар буйынса күҙ һуҡырайыуҙан ҡурҡҡандар. Боронғо замандарҙа йомаҡ сисә белмәгән кешене ҡаты язаға тарттырыу ғәҙәте билдәле (башҡорт халыҡ әкиәттәрен иҫкә төшөрәйек). Боронғо Грецияла йола буйынса махсус йомаҡ кисәләре үткәрелгән. Гавая утрауҙарында йомаҡ сисә белмәгән кешене утта яндырғандар,ә һөйәктәрен халыҡҡа күрһәтеп һаҡлар булғандар. Һиндостанда ундай кешеләрҙе һыуға батырғандар. 

        Йомаҡ ҡоя һәм уны сисә белмәгән кешегә башҡорттар ниндәй яза биреүе билдәһеҙ,әммә «Ике сәсән» әйтешендә язалауҙар булыуы тураһында күпмелер мәғлүмәт бар.[2,196]

                                         Йомғаҡлау
         Йомаҡтарҙың килеп сығышы бик боронғо замандарға ҡайтып ҡала.Тәбиғәт серҙәренә төшөнөп етмөү сәбәпле кешеләр йәнлек-хайуандарға,ҡош-ҡорттарға булған уй- ниәттәрен йәшереп,ңҙҙәренең уй-фекерҙәрен ситләтеп әйтергә тейеш булғандар.Тәбиғәт күренештәре,йәнлектәр тураһында йомаҡ ҡойошоп кешеләр тәбиғәт көстәрен үҙҙәренә борорға ,уларҙы үҙҙәренә ҡарата мәрхәмәтле  итергә тырышҡандар.

      Йомаҡтар мәҡәлдәр шикелле үҙҙәренең төҙөлөштәре,нәфислек сифаттары яғынан-шиғри,ярым шиғри ижад төрө.Хатта бер юллыҡ йомаҡтарҙа ла шиғриәткә хас һыҙаттар булғанлығы күренә.[6,6]

      Йомаҡты кеше үҙенән үҙе генә ҡойоп ултыра алмай.Йомаҡ үҙенең бөтә гүзәллеген ,серен асып ебәрһен өсөн кәмендә ике кеше кәрәк.Шуға ла йомаҡтың һүрәтләү,һорау өлөшө менән яуабы айырылмаҫ бер бөтөндө тәшкил итә.

     Йомаҡ ярҙамында кешеләрҙең аҡылын,зиһен үткерлеген һынау күренешенең борондан килгәнлеген фольклорҙың башҡа жанрҙары, төрлө йолалар ҙа күрһәтеп тора. Бала саҡтан ишетеп үҫкән әкиәттәрҙә хан ҡыҙы йомаҡ ҡоя ,әгәр батыр егет сисә алмаһа ,башы өҙөлә; ҡоҙа-ҡоҙағыйҙарҙың да аҡылын йомаҡ аша һынайҙар.

     Тикшеренеү эшендә аҡһаҡалдар,тиҫтерҙәрем һәм түбән класс уҡыусылары  менән аралаштым. Аҡһаҡалдарыбыҙҙың  аң-зиһененә, түбән класс уҡыусыларының йомаҡтарҙы беҙгә ,үҫмерҙәргә, ҡарағанда күберәк белеүенә һоҡландым. Эшемдең йомғағы итеп,түбән класс уҡыусылары төшөргән һүрәттәрҙе ,анкетаны тәҡдим итәм.

